
Говор на амбасадорот Филип Т. Рикер  
Отворање на владино засолниште за жртви од трговија со луѓе   

Министерство за труд и социјална политика  
 
 
Good morning, добро утро, mirëdita, … 
 
Би сакал да му се заблагодарам на министерот за труд и социјална политика, Џелал 
Бајрами, што ме покани да зборувам денес на овој настан што го најавува отворањето на 
засолниште, управувано од владата, за домашните жртви на трговијата со луѓе. Исто така, 
би сакал да им одадам признание на амбасадорот на ОБСЕ, Наталиа Дрозд, и државниот 
секретар на Министерството за внатрешни работи, Виолета Андоновска.  
 
Денес се бележи еден значаен чекор во борбата на Македонија против трговијата со луѓе. 
Отварањето на едно вакво засолниште, управувано од владата, и наменета за домашните 
жртви – проект на кој се работи веќе четири години – немаше да биде возможен без 
посветеноста на Канцеларијата на националниот механизам за упатување и нивната 
соработка со невладините организации Отворена порта/Ла страда и Среќно детство. Исто 
така, би сакал да му честитам на Министерството за напорот и ангажманот да се отвори 
ова засолниште.  
 
Претседателот Обама го прогласи јануари за Национален месец за спречување на 
ропството и трговијата со луѓе, кога се прославува историската Прокламација за 
еманципација, која во 1863 година ја издаде претседателот Абрахам Линколн и која 
ослободи речиси 4 милиони робови.  
 
Претседателот Обама ги повика сите Американци да се посветат себеси во борбата против 
трговијата со луѓе, за да се стави крај на тоа, и ја истакна посветеноста на Америка во 
борбата против овој глобален проблем. “Од секој дел на нашата земја до секој дел на 
светот,” рече претседателот, “ние мора цврсто да ја браниме слободата и да сведочиме во 
полза на оние кои се искористени од модерното ропство.”  
 
Амбасадата на САД одговори на овој повик така што овој месец спроведе кампања за 
подигање на свеста за трговијата со луѓе во нашите пет американски катчиња во 
Македонија. Соработувавме со претставници на Владата и на невладината заедница за 
подигање на свеста за овој проблем и за да укажеме колку е важна соработката при 
идентификување на жртвите, гонење на трговците со луѓе, и спречување на идни 
злосторства.  
 
Проценките говорат дека од 12 до 27 милиони луѓе во светот се жртви на ропство. Мажи, 
жени и деца се заробени во ланци на проституција, или работат по ниви и фабрики под 
диктат на брутални шефови, кои им се закануваат со насилство или затвор доколку се 
обидат да избегаат. Во Америка, полицајци, невладини организации и социјални 
работници ги здружуваат силите за да ја спречат трговијата со луѓе и за да ги заштитат 
жртвите.  
 
Тука, во Македонија, Соединетите Држави ја поздравуваат обновената посветеност на 
Владата да им помогне на жртвите, што може добро да се види и преку отварањето на ова 
засолниште. Меѓутоа, останува уште многу работа што треба да се заврши и се надеваме 
дека Владата и Министерството ќе го зајакнат партнерството со другите организации за 
целосно спроведување на Националната стратегија за реинтеграција и рехабилитација на 
жртвите. Ја повикуваме владата интензивно да ги истражува, гони, осудува и казнува 
трговците со луѓе, вклучувајќи и носители на јавни функции доколку се соучесници во 
криминалот.    

Новото засолниште ќе обезбеди сигурна и безбедна средина каде жртвите на трговијата со 
луѓе ќе можат да се опорават од трауматските искуства и да добијат надеж и доверба да се 
реинтегрираат во општеството и да започнат нов, подобар живот. Ние ја охрабруваме 
Владата на Република Македонија да продолжи со оваа борба, и го вложуваме нашето 
партнерство за да работиме со вас и да ставиме крај на овој застрашувачки и нечовечен 
криминал. 
 
Ви благодарам.  

 
  


